
پێویستی گۆڕانکاری له‌ سیاسه‌ت و ڕوانين‌دا 
دوکتور تاهیر حیکمه‌ت (د. ئازاد) 
جووڵانه‌وه‌ی نه‌ته‌وایه‌تی کورد زۆر له‌ مێژه‌ هه‌ست به‌ گۆڕانکاری له‌ بواره‌کانی رێکخراوه‌یی، ستڕاتیژی، سیاسه‌تی هه‌ڵبژاردنی دۆست و دوژمن، چۆنایه‌تی هه‌ڵسوکه‌وت له‌ گه‌ڵ ئاڵوگۆڕه‌کانی جیهانی سه‌رده‌م و تێڕوانینه‌وه‌ له‌ مێژووی خه‌باتی کۆن و نوێی خۆی ده‌کا. ئه‌م گۆڕانکاریه‌ نه‌ته‌نیا ده‌شێ پێویست، واقیعبینانه‌ و سه‌رده‌میانه‌، به‌ڵکو قووڵ و هه‌مه‌ لایه‌نه‌ بێ. ئه‌گه‌رچی تاکه‌کان تا ئێستا له‌م بواره‌دا چالاکیان نواندووه‌، به‌ڵام چون ئه‌م قاڵب و کڵیشه‌ کۆنانه‌ له‌ لایه‌ن هێزه‌ سیاسیه‌کانه‌وه‌ باو بوون (به تایبه‌ت حیزبه‌ به‌ ته‌مه‌نه‌کان)، هه‌وڵی چاکسازی و گۆڕانکاری له‌ لایه‌ن ئه‌وانه‌وه بێگومان کارتێکه‌ری باشتر و قووڵتری ده‌بێ. لێکدابڕان له‌ حیزبی دیموکڕاتدا به‌ هه‌ر هۆیه‌ک بێ، ئه‌و هه‌له‌ی ره‌خساند که‌ به‌شێک له‌ تێکۆشه‌رانی جووڵانه‌وه‌ی نه‌ته‌وه‌که‌مان ئاوڕ له‌م گرینگه‌ بده‌نه‌وه‌ و نوێسازی ببێته‌ باسێکی گرینگی خه‌باتی داهاتوو. پێموایه‌ ده‌بێ له‌ هه‌ر هه‌نگاوێکی به‌ که‌ڵک و پێویست له‌ لایه‌ن هه‌ر لایه‌نێکه‌وه‌ بێ پێشوازی بکرێ و به‌ پێی توانا یارمه‌تی بدرێ.‌ رووخاندنی دیواره‌ کۆن و له‌رزۆکه‌کان بۆ خۆی له‌ خۆیدا به‌ سووده،‌ ئه‌گه‌ریش نه‌زانین چی له‌ جێی داده‌مه‌زرێته‌وه‌. رۆشنبیرانی سوننه‌ت‌شکێن ده‌بێ سه‌ره‌تا دوگمه‌کان تێکده‌ن، پاشان نوێی له‌ سه‌ر دامه‌زرێنن. 
به‌و پێیه‌ و له‌ سه‌ر داوای حیزبی دیموکڕاتی کوردستان، تێده‌کۆشم به‌ پێی‌ توانا و ئه‌زموونی سیاسی‌ و ئه‌وه‌نده‌ی بیرم بڕ بکا، به‌و کاره‌ هه‌ستم. به‌و هیوایه‌ که‌  رۆژێک له‌ رۆژان بتوانێ که‌لێنێکی به‌تاڵ و قوژبنێک له‌ پێداویستی و نیازی جووڵانه‌وه‌که‌مان پڕکاته‌وه‌.
1. کۆنگره‌ و لێکدانه‌وه‌ی بارودۆخی جیهان، ئێران و کوردستان  
له‌ هه‌ر کۆنگره‌یه‌کدا باوه که‌ سکرتێری حیزب، لێکدانه‌وه‌ی بارودۆخی جیهان، ئێران و کوردستان پێشکه‌ش ده‌کا. گرینگ ئه‌وه‌یه‌ لێکدانه‌وه‌ی سکرتێر جوان، هه‌مه‌لایه‌نه‌ و رێکوپێک بێ. وه‌کو ئه‌وه‌ وایه‌ زانیاری سکرتێر تاقی بکرێته‌وه‌. له‌ کاتێکدا لێکدانه‌وه‌ی جیهان بۆ ئه‌وه‌ پێویست و گرینگه که‌ بزاندرێ‌ کام سیاسه‌ت و به‌رژه‌وه‌ندی هاوبه‌ش، له‌ خزمه‌ت ستڕاتیژی ئێمه‌ دایه‌ و چۆن ده‌کرێ که‌ڵکی لێوه‌رگیرێ.
له‌ هه‌موو کۆنگره‌یه‌ک له ئاست‌ لێکدانه‌وه‌ی هه‌لومه‌رجی رژیم ده‌کوترێ که‌ رژیم تووشی قه‌یرانێکی قووڵی هه‌مه‌لایه‌نه‌ هاتووه‌ و به‌ره‌و نه‌مان ده‌ڕوا. ئه‌گه‌ر له‌ نێوان دوو کۆنگره‌دا یه‌ک دوو خۆپیشاندانی دژ به‌ رژیم بووبێ، له‌ کۆنگره‌ی داهاتوودا به‌ شانازییه‌وه‌ راده‌گه‌یه‌ندرێ که‌ بۆچوونه‌کانی حیزب وه‌کو هه‌میشه‌ به‌ دروست ده‌رچووه‌ و رژیم پتر به‌ره‌و نه‌مان ده‌ڕوا. سه‌باره‌ت به‌ کوردستانیش هه‌روه‌تر ده‌کوترێ که‌ گۆيا جووڵانه‌وه‌ی جه‌ماوه‌ری و هوشیاری نه‌ته‌وه‌یی رۆژ له‌ گه‌ڵ رۆژ له‌ په‌ره‌سه‌ندندایه‌ و دیاره‌ پاش هه‌ر کۆنگره‌یه‌کیش پتر په‌ره‌ده‌ستێنێ... به‌ کورتی ئه‌وه‌ی که‌ له‌ راپۆرته‌‌کانی کۆميته‌ی ناوه‌ندی بۆ کۆنگره‌دا‌ ده‌ديترێ، زۆرتر ڕیزکردن و گێڕانه‌وه‌ی ڕووداوه‌کانی چه‌ند ساڵی ڕابردوويه‌‌، ئه‌ويش ته‌نیا ئه‌وانه‌ی که‌ له‌ ڕوانگه‌ی ئه‌م ئۆرگانه‌وه‌‌ سياسه‌تی تا ئێستای حيزب ته‌ئيد ده‌که‌ن و سه‌رکه‌وتنی حيزب و شکستی رژيمی لێ ده‌رده‌که‌وێ. ئه‌وه‌ له‌حاڵێکدايه‌ که‌ لێکدانه‌وه‌ی جیهان، ئێران یا کوردستان ده‌بێ به‌تايبه‌تی وه‌ڵامی ئه‌و پرسیاره‌ بداته‌وه‌‌ که‌ له‌ کوێدا دواتر سوودێک بۆ ستڕاتیژی حیزب و کێشه‌ی کورد ده‌دۆزرێته‌وه‌ و گرینگتریش ئه‌وه‌یه‌ که‌ به‌ کام ئامڕاز و میکانیزم و که‌ره‌سه‌وه‌ ده‌کرێ که‌ڵکی لێوه‌رگیرێ. به‌ ڕای من ئه‌وه‌ ده‌بێ باسی سه‌ره‌کی کۆنگره‌ بێ.

2. به‌ ناوچه‌یی و جیهانی‌کردنی پرسی کورد
ده‌وڵه‌تانی زاڵ به‌ سه‌ر کوردستان هه‌وڵیانداوه‌ که‌ کێشه‌ی کورد به‌ کێشه‌یه‌کی ناوخۆیی بقه‌بڵێنن. فکری سیاسی کوردیش ته‌سلیمی ئه‌و سیاسه‌ته‌ بووه‌ و هه‌یه‌.

هێزه‌ سیاسیه‌کان نابێ ئه‌و مافه‌ به‌ خۆیان بده‌ن که‌ دژی هه‌ست به‌ به‌رپرسیایه‌تی کردنی کوردی پارچه‌‌کانی تر بن یا ئه‌وه‌ به‌ شانازی بزانن که‌ له‌ کاروباری به‌شه‌کانی تردا خۆ تێناگه‌یه‌نن. دوژمنانی ئێمه‌ بۆ داپڵۆسینی کورد سنووری دراوسێکانیان ده‌شکێنن و هێزی سیاسی ئێمه‌ش خۆی به‌ سنوورێکه‌وه‌ ده‌به‌ستێته‌وه‌ که‌ بۆی داندراوه‌ و به‌ دڵخواز کێشه‌که‌ی ده‌کاته‌ ناوخۆیی. تا هه‌موو هێزه‌ سیاسیه‌کان سنوری ده‌ستکرد نه‌به‌زێنن و به‌ یه‌که‌وه‌ و هاوده‌نگ هه‌ڵسوکه‌وت له‌ گه‌ڵ کێشه‌ی کورددا نه‌که‌ن، له‌ ناوچه‌ و بێگومان له‌ ئاستی جیهاندا نابنه‌ هێز و حیسابیان له‌ سه‌ر ناکرێ و له‌ ئاست نێوخۆيیشه‌وه‌ ره‌وتی نه‌ته‌وه‌‌سازی که‌ پێويستێکی ڕزگاری نه‌ته‌وه‌ييه‌ خاو ده‌کاته‌وه‌.
هێزی سیاسی کورد یا به‌ گشتی جووڵانه‌وه‌ی کورد له‌ رابردوو‌دا دوو ئه‌رکی پێ سپێردرابوو، یا بۆ خۆی هه‌ڵبژاردبوو: یه‌که‌م له‌ ئاستی ناوخۆییدا، کێشه‌ی کورد و هه‌ست و شعووری نه‌ته‌وه‌یی زیندوو راگرێ. دووهه‌م له‌ ئاستی ناوچه‌ و جیهاندا، ئه‌وه‌نده‌ ئیزنی په‌ره‌ئه‌ستاندنیان پێده‌دا تا لایه‌نێک بتوانێ موعامه‌له‌ی پێ بکا. ئه‌و لایه‌نه‌ش هه‌میشه‌ دوژمنێکی تری کورد بووه‌. به‌ڵام ئێستا له‌ لایه‌که‌وه‌ بارته‌قایی و قورسایی هێزه‌کان له‌ ناوچه‌دا گۆڕدراوه‌ و ده‌وڵه‌تێکی (نافه‌رمی) کوردی سه‌ری هه‌ڵداوه، له‌ لایه‌کی تریشه‌وه‌ کێشه‌ی کورد ئه‌وه‌نده‌ هه‌ڵکشاوه‌ که‌ نیاز به‌ ئه‌رکی یه‌که‌می هێزه‌ سیاسیه‌کان نه‌ماوه‌. دوژمنانی کورد ئيتر وه‌کو پێشوو ناتوانن موعامه‌له‌ به‌ کورد بکه‌ن و ئه‌و ریسکه‌ش به‌ سوودیان نییه‌. هێزی سیاسی به‌شه‌ بێ به‌شه‌کانی تر ده‌بێ ئه‌رکی نوێ و شایانی ئه‌و بارودۆخه‌ بۆ خۆیان بدۆزنه‌وه‌ واته‌ له‌ کێشه‌ی ده‌سه‌ڵاتی ناوچه‌دا به‌شداری بکه‌ن.‌
هیچ نه‌بێ له‌ دوژمنه‌کانمان فێر بین. ده‌وڵه‌تانی تورکیا، ئێران و سوریا سه‌ره‌ڕای گێره‌ و کێشه‌ی نێوخۆیی و به‌رژه‌وه‌ندی جیاواز که‌ ده‌گه‌نه‌ سه‌ر کێشه‌ی کورد، بێ ئه‌وه‌ی گێره‌ و کێشه‌کانیان بێننه‌ گۆڕێ، له‌ سه‌ر ئه‌و مه‌سه‌له‌ هاوبه‌شه‌ پێکدێن و بڕیاری هاوبه‌ش ده‌ده‌ن. هێزه‌کانی ئێمه‌ ئه‌گه‌ر له‌ سه‌ر چه‌ند خاڵ جیاوازی بیروڕایان بوو، ته‌نانه‌ت له‌ کۆبوونه‌وه‌یه‌کیشدا پێکه‌وه‌ دانانیشن. ئه‌و فه‌رهه‌نگه‌ ناله‌باره‌ زیانی لێداوین و له‌مه‌و دواش پتر ده‌یدا. بۆ ئه‌وه‌ی که‌ ئه‌رکی به‌شداری له‌ کێشه‌ی ده‌سه‌ڵاتی ناوچه‌دا به‌جێ بێنين، ده‌بێ له‌ ناوچه‌ و جيها‌ندا وه‌ک نه‌ته‌وه‌يه‌ک هه‌ڵسوکه‌وت بکه‌ين. بۆیه‌ش ده‌بێ سه‌ره‌ڕای جياوازیيه‌‌ ڕێکخراوه‌يي‌ و سياسييه‌کان له‌ سه‌ر خاڵه‌ گشتييه‌کانی نه‌ته‌وه‌که‌مان و به‌تايبه‌ت له‌ به‌رامبه‌ر دوژمن و ده‌ستدرێژی ده‌وڵه‌ته‌ داگيرکه‌رکانی کوردستا‌ندا (بۆ وێنه‌ هه‌ڕه‌شه‌کانی ئه‌م دوايانه‌ی تورکيا‌‌) هاوده‌نگ بين. ده‌بێ ئه‌وه‌ بزانين که‌ به‌ جيهانی بوونی کێشه‌ی کورد زه‌مانه‌تێکه‌ بۆ گه‌يشتن به‌ رزگاری و سه‌روه‌ری نه‌ته‌وايه‌تی، به‌ تايبه‌تی به‌ هۆیه‌ی که‌ هيوای گه‌يشتن به‌ ئامانجه‌کان له‌ دڵی کۆمه‌ڵانی خه‌ڵکی کوردستان گه‌شه‌ پێده‌دا و له‌ لايه‌کی تریشه‌‌وه‌ ترس ده‌خاته‌ لايه‌نی به‌رامبه‌رمانه‌وه‌ و پاشه‌کشه‌ی پێده‌کا.
3. په‌یمانی کوردستانی
بۆ ده‌رباز بوون له‌و گرفته‌ وه‌کو هه‌نگاوی یه‌که‌م، پێشنیار ده‌که‌م، هه‌وڵی پێکهێنانی "په‌یمانێکی کوردستانی" له‌ هێزه‌ سیاسیه‌کانی ده‌ره‌وه‌ی بازنه‌ی سیاسه‌تی ناوچه‌ و جیهان واته‌ باکوور، رۆژهه‌ڵات و رۆژئاوا بدرێ که‌ له‌ چوارچێوه‌ی سێ ئه‌رکی خواره‌وه‌دا هاوکارییان هه‌بێ :

· هێزه‌ سیاسیه‌کانی ئه‌و به‌شانه‌ گێره‌ و کێشه‌کانیان هه‌ر گیز به‌ شێوه‌ی چه‌ک نه‌یه‌ننه‌ گۆڕێ. که‌سانێک له‌ خۆیان یا له‌ که‌سایه‌تیه‌کانی جێی بڕوایان بۆ چاره‌سه‌ری ئاشتیانه‌ی هه‌ر کێشه‌یه‌کی جووڵانه‌وه‌ی کورد هه‌ڵبژێرن.

· هه‌ر هێزێکی پارچه‌یه‌کی کوردستان که‌وته‌ مه‌ترسی و هێرشه‌وه‌، هێزه‌کانی تر به‌ شێوه‌ی گونجاو داکۆکی لێبکه‌ن.
· ئه‌گه‌ر ده‌وڵه‌تی باشوور که‌وته‌ مه‌ترسیه‌وه‌، به‌ هه‌موو بوار و توانایانه‌وه‌ بیپارێزن.
‌
4. دروشمی فیدڕالیزم
ئه‌گه‌ر چی تا ئێستا کۆنسێپتێکی نه‌ته‌وه‌یی جێگای باسی هێزه‌ سیاسیه‌کانی رۆژهه‌ڵات هه‌بوونی نییه‌، به‌ڵام ترازان له‌ دروشمی خودموختاری بۆ خۆی هه‌نگاوێکه‌. چون پێموایه‌ چاره‌سه‌ری کێشه‌ی رۆژهه‌ڵات به‌ شێوه‌ی فیدڕالی باوه‌ڕی زاڵ به‌ سه‌ر هێزه‌ سیاسیه‌کاندایه‌، لێره‌دا ته‌نیا باسی ئه‌و چه‌مکه‌ ده‌که‌م. پێشه‌کی ده‌بێ بزانین که‌ فیدڕالیزم وه‌کو فۆڕمێکی ستاندارد، ده‌توانێ، به‌ڵام مه‌رج نییه‌ ناوه‌رۆکێکی پێشکه‌وتووانه‌ و چاره‌سازی هه‌بێ. فیدڕالیزم په‌یمانێکه‌ له‌ نێوان ده‌وڵه‌تی ناوه‌ندی (له‌ راستیدا نه‌ته‌وه‌ی سه‌رده‌ست) و نه‌ته‌وه‌ که‌م ئه‌ژماره‌کانی ‌تر، که‌ به‌ پێی ناوه‌رۆک ده‌توانێ پێشکه‌وتوو یا زۆر زاڵمانه‌ بێ. به‌ داخه‌وه‌ تا ئێستاش چوارچێوه‌ی داخوازیه‌کانی هێزه‌ سیاسیه‌کان و سنووری ئه‌و فیدڕالیزمه‌ی که‌ داوای ده‌که‌ن، روون نه‌کراوه‌ته‌وه‌ و دیاره‌ نه‌ته‌وه‌ی فارسیش مه‌جبوور نییه‌ خۆی تووشی باسێک بکا که‌ لایه‌نه‌که‌ی خۆی له‌ قه‌ره‌ی نادا.

گرینگ ئه‌وه‌یه‌ هه‌ر له‌ ئێستاوه‌ فیدڕالیزم وه‌کو خودموختاری له‌ خه‌ڵک نه‌کرێ به‌ نان و ئاو یا ته‌قه‌ددوسی بێ جێی پێنه‌درێ.
پێموایه‌ تا نه‌ته‌وه‌ی کورد نه‌توانێ بۆ خۆی بڕیار له‌ مه‌ڕ رێگاکانی په‌ره‌سه‌ندنی ئابووری، کۆمه‌ڵایه‌تی و فه‌رهه‌نگی بدا و بۆ خۆشی به‌ڕێوه‌به‌ریان بێ، به‌رژه‌وه‌ندی نه‌ته‌وه‌یی نایه‌ته‌ دی. هه‌ر بۆیه‌ش پێشنیارم وایه‌ که‌ دروشمی سه‌ره‌کی حیزب بڕێک کۆنکرێت تر فوڕموله‌ بکرێ. بۆ وێنه‌: »ئێمه‌ پێمانوایه‌ که‌ له‌ وڵاتێکی فره‌ نه‌ته‌وه‌ییدا، سیستمی فیدڕاڵی ده‌توانێ به‌ دابین کردنی مافی وه‌کو یه‌ک بۆ هه‌موو نه‌ته‌وه‌کانی نیشته‌جێ له‌و وڵاته‌دا کێشه‌ی نه‌ته‌وایه‌تی چاره‌سه‌ر بکا. نه‌ته‌وه‌ی کورد به‌رژه‌وه‌ندی خۆی له‌ مافی بڕیاردان و به‌ڕێوه‌ بردنی کاروباری کوردستاندا ده‌بینێ و له‌ سێبه‌ری وه‌دیهاتنی ئه‌و مافه‌دا ده‌توانێ له‌ گه‌ڵ نه‌ته‌وه‌کانی تر ژیانی پێکه‌وه‌ به‌رێته‌ سه‌ر، مه‌گه‌ر ئه‌وه‌ی ئه‌و مافه‌ی پێ ره‌وا نه‌بیندرێ یا لێی زه‌وت کرێ که‌ له‌و حاڵه‌دا رێگای داهاتووی خۆی سه‌ربه‌خۆیانه‌ هه‌ڵده‌بژێرێ.«
هێزه‌ سیاسیه‌کان نه‌ته‌نیا ده‌بێ به‌ روونی و بێ گرێ به‌رژه‌وه‌ندی نه‌ته‌وه‌یی خۆیان له‌ گه‌ڵ نه‌ته‌وه‌ی فارس بێننه‌ ئاڕاوه‌، به‌ڵکو وه‌ڵامی پرسیار‌ی داهاتووی نه‌ته‌وه‌ی خۆشیان بده‌نه‌وه‌ که‌ ئه‌گه‌ر ده‌وڵه‌تی ناوه‌ندی داخوازیه‌کانی ئه‌وانی له‌ فیدڕالیزمه‌که‌یدا نه‌گونجاند، پاشان چی؟

5. ته‌واوییه‌تی ئه‌رزی
پێکه‌وه‌ مانه‌وه‌ی ئه‌و نه‌ته‌وانه‌ی که‌ له‌ سه‌ر خاکی خۆیان ده‌ژین، ده‌بێ داخوازانه بێ، هه‌ر بۆیه‌ش هێنانه‌ گۆڕێی مه‌رجی "ته‌واوییه‌تی ئه‌رزی" به‌ مانای خاوه‌نێتییه‌ و ئینکاری نیشتمانی ئه‌وانی تر. ئه‌و مه‌رجه‌ بۆ دۆستایه‌تی له‌ گه‌ڵ هه‌ر هێزێکی ئێرانی ده‌بێ لابرێ و هه‌وڵبدرێ له‌ ئه‌ده‌بیاتی حیزبیدا "ته‌قه‌ددوسی" بشکێ.
ئێمه‌ی کورد ساڵه‌هایه‌ به‌ سوێند و که‌ڵامه‌ڵڵاوه‌ نووساوین و تێده‌کۆشین به‌ نه‌ته‌وه‌ی فارس بسه‌لمێنین که‌ جیاییخواز (تجزیه‌ طلب) نین. دانانی مه‌رجی پێکه‌وه‌ مانه‌وه‌ ده‌توانێ ئه‌و کورسه‌ به‌ولایه‌دا بگۆڕێ که‌ ئه‌مجار ئه‌وان ده‌بێ به‌ راشکاوی بڵێن چییان بۆ ئێمه‌ پێیه‌ و به‌ ئێمه‌ی بسه‌لمێنن که‌ ئه‌گه‌ر جیا نه‌بینه‌وه زیان ناکه‌ین. دیاره‌ چۆنایه‌تی پێوه‌ندی له‌ گه‌ڵ حیزبه‌ ئێرانیه‌کانی تر هه‌ر له‌ سه‌ر ئه‌وه‌ داده‌مه‌زرێ که‌: ئه‌وان فیدڕالیزم چۆن ده‌بینن.

پاشکۆی ئێران له‌ حیزبی دیموکڕات یا نابێ لابردرێ یا ئه‌گه‌ر لابردرا ده‌بێ له‌ سیاسه‌ته‌ گشتییه‌کانی حیزبیشدا ره‌نگ بداته‌وه‌ (ئه‌گه‌رچی سه‌یره‌ که‌ بۆ ئه‌و پاشکۆیه‌ی‌ پێوه‌ لکێندرا)!
6. سانتڕالیزم و سیستمی رێکخراوه‌یی

 باس له‌ سه‌ر شێوه‌ی رێبه‌رایه‌تی سانتڕالیزمی دیموکڕاتیک زۆر کراوه‌ و ئه‌زموونیش نادیموکڕات بوونی پیشانداوه‌ و پێموانییه‌ پێویست به‌ سه‌لماندن بکا. به‌ڵام له‌و پێوه‌ندییه‌دا ئیشاره‌ به‌ دوو خاڵ به‌ پێویست ده‌زانم. یه‌که‌م، که‌ باس له‌ نادیموکڕات بوونی سانتڕالیزمی دیموکڕاتیک ده‌کرێ، به‌و مانایه‌ نییه‌ که‌ سانتڕالیزم به‌ گشتی و له ناوه‌رۆکی خۆیدا ناپه‌سه‌نده‌، به‌ڵکو ئامانج ئه‌و سیستمه‌یه‌ که‌ ساتڕالیزم ده‌کاته‌ گۆپاڵ، "هیره‌م" و "مافیای" ده‌سه‌ڵات پێکدێنێ. دووهه‌م، بۆ دامه‌زراندنی سیستمێکی دیموکڕاتیک نابی لاسای حیزب و رێکخراوه‌ دیموکڕاتیکه‌کانی رۆژئاوا که‌ له‌ هه‌لومه‌رجی دیموکڕاسییه‌کی سه‌قامگرتوودا هه‌ڵسوکه‌وت ده‌که‌ن، بکه‌ینه‌وه‌. حیزبێکی سیاسی کوردستان که‌ له‌ کۆمه‌ڵگایه‌کی بێ ئه‌زموون له‌ دیموکڕاسی، له‌ قۆناغی خه‌باتی رزگاریخوازی نه‌ته‌وه‌یی و به‌ شێوه‌ی نهێنی چالاکی ده‌نوێنێ، ناتوانێ ببێته‌ کلوبێکی سیاسی یا وه‌کو رێکخراوێکی رۆژئاوایی حه‌یاتی سیاسی خۆی به‌ رێوه‌ به‌رێ. مودێلی سانتڕالیستی و دیموکڕاتیکی گونجاو له‌ گه‌ڵ هه‌لومه‌رجی تایبه‌تی کوردستان ده‌بێ بۆ خۆمان بدۆزینه‌وه‌.
هه‌ر وه‌کو تا ئێستا باو بووه‌ که‌ له‌ حیزبێکی سیاسی کوردیدا، پێوانه‌ی هه‌ڵبژاردنی به‌رپرس له‌ ناو کۆمه‌ڵێک نیشتمانپه‌روه‌ری خه‌باتکاردا، دڵسۆزی و چالاکی بووه‌، ده‌بێ فاکتۆری "لێزانین" یا "لێزانتریش" زیاد کرێ. ئه‌و گرفته‌ی که‌ له‌ پێوه‌ندییه‌کانی هیره‌می ده‌سه‌ڵاتدا حیزبی دیموکڕاتی به‌ لێکدابڕان کێشا. ‌ده‌بێ میکانیزمێک به‌ پێچه‌وانه‌ی‌ جاڵجاڵۆکه‌ی سانتڕالیزمی به‌ ناو دیموکڕاتیک بدۆزرێته‌وه‌ که‌ له‌ودا به‌ واته‌ی حافیز، که‌س »تکیه‌ بر جای بزرگان نتوان زد به‌ گزاف«. 
پێشنیار:

هه‌ڵبژاردنی کومیته‌ی ناوه‌ندی له‌ ناو نیشتمانپه‌روه‌راندا بیجگه‌ له‌ دلسۆزی و چالاکی به‌ پێی لێزانیش بێ. ئه‌گه‌ر به‌ جێگای لیسته‌ی جیاواز یا لیسته‌ی فیکس، حیزب به‌ چه‌ند کومیته‌ دابه‌شکرێ و هه‌ڵبژاردن بۆ هه‌ر کومیته‌یه‌ک به‌ جیا بکرێ باشتره‌. بۆ وێنه‌ حیزب به‌ چه‌ند کومیته‌ی کاری وه‌کو: کومیته‌ی ته‌بلیغات، ته‌شکیلاتی ناوه‌وه‌ و ده‌ره‌وه‌ی وڵات، دیپلۆماسی ده‌ره‌وه‌، نیزامی، ماڵی و هتد..... دابه‌شکرێ. له‌ کۆنگره‌دا ده‌نگدان بۆ هه‌ر کومیته‌یه‌ک به‌ جیا بکرێ، واته‌ که‌سانێک خۆیان به‌ پێی لێزانیان کاندید که‌ن یا کاندید کرێن و بۆ هه‌ر کومیته‌یه‌ک به‌ پێی پێویست چه‌ند که‌سێک له‌ پێش چاو بگیرێن. بۆ وێنه‌ کومیته‌ی ته‌بلیغات پێنج که‌س، کومیته‌ی ماڵی سێ که‌س و کومیته‌ی نیزامی پێنج که‌س و  هتد.... 
· کومیته‌ی ناوه‌ندی بریتی ده‌بێ له‌ کۆی ئه‌و هه‌ڵبژێردراوانه‌، به‌رپرسی کومیته‌کان ده‌تواندرێ به‌ رێژه‌ی ده‌نگهێنانیان له‌ کۆنگره‌دا یا به‌ پێی هه‌ڵبژاردنی خودی کومیته‌ یا بڕیاری کۆبوونه‌وه‌ی کومیته‌ی ناوه‌ندی بێ. به‌رپرسی ئه‌و کومیتانه‌ ده‌بنه‌ بۆرۆی سیاسی حیزب. 

· سکرتێری حیزب له‌ کۆنگره‌دا هه‌ڵده‌بژێردرێ. ئه‌و به‌رپرسی پێوه‌ندی نێوان کومیته‌کان، سه‌رپه‌ره‌شتی کۆبوونه‌وه‌کانی کومیته‌ی ناوه‌ندی و بۆرۆی سیاسی و پێکهێنانی کۆبوونه‌وه‌کان ده‌کا و له‌ هه‌مان کاتدا وته‌بێژی حیزبه‌. سکرتێر له‌ کار و بڕیار‌ی کومیته‌کاندا نابێ ده‌خاله‌ت بکا. ئه‌و له‌ هه‌موو کۆبوونه‌وه‌کاندا مافی ده‌نگدان و بڕیاری هه‌یه‌. کومیته‌کان ده‌شێ له‌ ئه‌ندامان به‌ پێی توانایی و لێزانیان بۆ کار داوه‌ت بکه‌ن. 
· ئه‌ندامان و لایه‌نگران له‌ ناوه‌وه‌ی وڵات کاری سه‌ربه‌خۆیان ده‌بێ و به‌ شێوه‌ی گونجاوی ئه‌مڕۆیی له‌ گه‌ڵ به‌رپرسی ته‌شکیلات پێوه‌ند ده‌گرن. 
· کۆنگره‌ پێنج که‌س له‌ ئه‌ندامانی کۆنی حیزب که‌ ته‌مه‌نیان له‌ 65 ساڵ تێپه‌ڕیوه‌ وه‌کو چاوه‌دێری حیزب هه‌ڵده‌بژێرێ که‌ له‌ گیروگرفتی نێوان کومیته‌کان، سکاڵای ئه‌ندامان و له‌ کاتی پێکنه‌هاتنی ئه‌ندامانی کومیته‌ی ناوه‌ندیدا وه‌کو داوه‌ر ده‌ور بگێڕن. کومیته‌ی داوه‌ران به‌ پێی داوای نیوه‌ی له‌ گه‌ڵ یه‌کی کومیته‌ی ناوه‌ندی ده‌توانن له‌ کۆبوونه‌وه‌ی ئه‌و کومیته‌دا به‌شداری بکه‌ن و کێشه‌ی کومیته‌ی ناوه‌ندی به‌ لایه‌کدا بشکێننه‌وه‌.
· به‌ دوو کومیته‌ی دیپلۆماسی و نیزامی ده‌بێ گرینگی تایبه‌تی بدرێ. حیزب که‌سانی لێهاتووی بۆ کاری دیپلۆماتیک هه‌یه‌ و ده‌کرێ که‌سانی تریش به‌ که‌ڵک وه‌رگرتن له‌ بواری ئه‌و وڵاتانه‌ی که‌ ئه‌ندامان لێیده‌ژین، په‌روه‌رده‌ بکرێن. 
ئه‌گه‌رچی هێزه‌ سیاسیه‌کانی رۆژهه‌ڵات کاری چه‌کداری ناکه‌ن و ره‌وتی سه‌ره‌کی خه‌بات کاری سیاسیه‌، به‌ڵام هێشتا پێداویستی به‌ هێزی پێشمه‌رگه و باڵی چه‌کدار ته‌واو بوو نییه‌. په‌روه‌رده‌ کردنی هێزی نیزامی ئه‌رکی به‌ په‌له‌ و پێویستی ئه‌مڕۆی خه‌باتی نه‌ته‌وه‌که‌مانه‌. کاری ئه‌و به‌شه‌ ده‌بێ جیاواز و سه‌ربه‌خۆ بێ و بووجه‌ی تایبه‌ت به‌ خۆی هه‌بێ. نوێنه‌رانی ئه‌و به‌شه‌ له‌ کۆبوونه‌وه‌کانی کومیته‌ی ناوه‌ندیدا به‌شداری ده‌که‌ن. 

· ئوپۆزیسیۆن له‌ حیزبدا مافی وته‌بێژی تایبه‌ت به‌ خۆی، بڵاوکردنه‌وه‌ی بیروڕا و به‌ پێی رێژه‌ی لایه‌نگران به‌رپرسیایه‌تی له‌و ئۆڕگانانه‌ی که‌ له‌ گه‌ڵ زۆربه‌دا هاوبیرن هه‌یه‌. دیاره‌ له‌ کاروباری ئه‌و به‌شانه‌ی که‌ له‌ گه‌ڵ زۆربه‌دا جیاوازن به‌شداری ناکه‌ن .

· حیزب له‌ دۆستانی خۆی له‌ ده‌ره‌وه‌ی حیزب، وه‌کو راوێژکار یارمه‌تی وه‌ربگرێ.
· بێجگه‌ له‌ به‌رپرسانی کومیته‌ی پێوه‌ندیدار به‌ دانیشتووانی باشوور، کومیته‌ی ناوه‌وه‌ی وڵات و کومیته‌ی نیزامی، ئه‌وانی تر له‌ ده‌ره‌وه‌ی وڵات ‌بژین و زۆربه‌ی زۆری بڕیاره‌کانی ئه‌ندامانی کومیته‌ی ناوه‌ندی له‌ ده‌ره‌وه‌ڕا بدرێن!
7. پێداچوونه‌وه‌ به‌ سه‌ر مێژوو و سیاسه‌ته‌کانی حیزبدا

ئه‌م به‌شه‌ نه‌ کاری یه‌ک و دوو کۆنگره‌ و نه‌ به‌ ته‌نیا حیزبه‌. هه‌موو بواره‌کانی چالاکی حیزب ده‌بێ به‌ چاوێکی واقیعبینانه و له‌ چوارچێوه‌ی به‌رژه‌وه‌ندیه‌ گشتیه‌کانی مێژوویی نه‌ته‌وه‌که‌مان و به‌ یارمه‌تی لێزان و خوێنده‌وارانی کورد لێک بدرێته‌وه‌. خاڵه‌ لاوازه‌کان دیاری بکرێن و بۆ خه‌باتی داهاتوو که‌ڵکیان لێوره‌گیرێ.

‌‌ 
8. په‌یمانی رۆژهه‌ڵات

به‌داخه‌وه‌ له‌ ناو هێزه‌کانی رۆژهه‌ڵاتدا خوێندنه‌وه‌یه‌کی هه‌ڵه‌ له‌ سه‌ر "به‌ره‌" یا هاوپه‌یمانێتی هه‌یه‌. ئێمه‌ که‌متر ئه‌زموونی به‌ره‌مان بووه‌ و ئه‌و تێگه‌یشتنه‌ش له‌ به‌ره‌ که‌ هه‌یه‌ له‌ حیزبه‌ سه‌راسه‌ریه ئێرانیه‌کانه‌وه‌ که‌وتۆته‌ مێشکی سیاسه‌توانه‌کانمانه‌وه‌. حیزبه‌ سه‌راسه‌ریه‌کان که‌ خۆیان له‌ ناوه‌ندی گۆڕانکاریه‌کانی ده‌سه‌ڵات له‌ ئێراندا ده‌بینی و نوێنه‌ری گه‌لانی تریان له‌ په‌راوێزدا، له‌ هه‌وڵدا بوون حیزبی نه‌ته‌وه‌کانی تر به‌ دوای خۆیاندا راکێشن و ئه‌و تیۆریه‌ که‌ به‌ره‌ ده‌بێ ته‌نیا له‌ سه‌ر بنه‌مای ده‌سه‌ڵاتی ده‌وڵه‌تی بێ له‌و بۆچوونه‌وه‌ هه‌ڵده‌قوڵێ. له‌ ئوروپا زۆر جار دوو یا چه‌ند حیزبی ته‌نانه‌ت دژ به‌ یه‌ک بۆ وه‌رگرتنی شاره‌داری شارێک پێکه‌وه‌ ده‌سازێن تا چ بگا به‌ پرسی گرینگی نه‌ته‌وه‌یی. 
به‌ پێچه‌وانه‌ی ئه‌و بۆچوونه‌ که‌ به‌ره‌ به‌ رزگارکه‌ر ده‌زانێ، به‌ره‌ بۆ خه‌ڵک ته‌نیا گارانتی یا ته‌زمینێکه‌ که‌ له‌ داهاتوودا تووشی شه‌ڕی ناوخۆیی نه‌بین. ئه‌وه‌ راستییه‌که‌ که‌ ئه‌و هێمنایه‌تییه‌ی ناوه‌وه‌ی وڵات به‌ گه‌ڕانه‌وه‌ی هێزه‌ سیاسیه‌کان له‌وانه‌یه‌ بکه‌وێته‌ مه‌ترسییه‌وه‌. ئه‌و هێزه‌ سیاسیانه‌ی که‌ ساڵه‌هایه‌ خه‌باتی چه‌کداری و سیاسی ده‌که‌ن ئه‌گه‌ر له‌ ناوخۆدا تووشی بۆچوونی جیاواز بوون، به‌ چ شێوه‌یه‌ک له‌ گه‌ڵ یه‌کتر که‌ سه‌رده‌مێک به‌ یه‌که‌وه‌ و له‌ سه‌نگه‌رێکدا پێشمه‌رگایه‌تییان کردووه‌، ده‌جووڵێنه‌وه‌، جا سبه‌ی له‌ ناوه‌وه‌ له‌ گه‌ڵ ئه‌و خه‌ڵکه‌ی که‌ پێشمه‌رگه‌ش نه‌بوون چۆن هه‌ڵسوکه‌وت ده‌که‌ن. یا شه‌ڕی ده‌سه‌ڵات له‌ ناو خۆیاندا چۆن چاره‌سه‌ر ده‌که‌ن. پێکه‌وه‌سازانی ئاشتیانه‌ی ئه‌مڕۆ زۆر به‌ قازانجتره‌ تا وتووێژی له‌ ژێر سێبه‌ری چه‌ک له‌ داهاتوودا. 
دوو هۆ ئه‌و ئه‌رکه‌ ده‌خاته‌ سه‌ر شانی هێزه‌ سیاسیه‌کان، یه‌که‌م، ئه‌وه‌ی که‌ له‌ ناوه‌وه‌ی وڵات له‌ سێبه‌ری دیکتاتۆریدا نه‌تواندراوه‌ رێکخراوێکی به‌ربڵاو پێکبێ تا به‌و کاره‌ هه‌ستێ، کورده‌ په‌ره‌وازه‌کانی ده‌ره‌وه‌ی وڵاتیش رێکخراویان نییه‌. دووهه‌م، ته‌نیا هێزه‌ سیاسیه‌کانن که‌ هێزی پێشمه‌رگه‌ی ئاماده‌ و مونه‌ززه‌میان هه‌یه‌ که‌ ئه‌گه‌ر شتێک له‌ ناوچه‌دا قه‌وما، به‌ په‌له‌ وه‌خۆ که‌ون (واکنش سریع) و کورد نابێ هه‌ڵه‌کانی سه‌رده‌می شۆڕشی 57 دووپات بکاته‌وه‌. 
ئه‌رکی به‌ په‌له‌ و پێویستی هێزه‌ سیاسیه‌کان، پێکهێنانی په‌یمانێکی رۆژهه‌ڵاته‌ به‌م ئه‌رکانه‌ی خواره‌وه‌ که‌ زیاتر به‌ قازانجی خۆشیان ته‌واو ده‌بێ، دیاره‌ ئه‌گه‌ر بتوانن نوێنه‌رایه‌تییه‌کی هاوبه‌شیش پێکبێنن که‌ به‌شی رۆژهه‌ڵات له‌ ده‌ره‌وه‌ نوێنه‌رایه‌تی بکا، هه‌نگاوێکی به‌ نرخ به‌ره‌و پێشه‌وه‌ هه‌ڵدێننه‌وه‌‌.

· گێره‌و کێشه‌کانیان به‌ که‌ڵک وه‌رگرتن له‌ چه‌ک چاره‌سه‌ر نه‌که‌ن. کومیته‌یه‌کی هاوبه‌ش بۆ چاره‌سه‌ری کێشه‌کانیان هه‌ڵبژێرن.

· فه‌رمانده‌یی هاوبه‌شی نیزامی پێکبێنن (به‌ پێی رێژه‌ی پێشمه‌رگه‌کانیان) تا له‌ کاتی پێویستدا به‌ یه‌که‌وه‌ و به‌ په‌له‌ و هاوئاهه‌نگ وه‌خۆ که‌ون. 
· له‌ داهاتوودا مل بۆ ده‌نگی خه‌ڵک دانه‌وێنن. ئه‌گه‌ر بۆ وێنه‌ وه‌کو "دانیێل ئۆڕتێگا" ده‌نگیان نه‌هێناوه‌، به‌ ئیحتیڕامی خه‌ڵک بچنه‌ که‌نار.   
له‌ کۆتاییدا سه‌رکه‌وتن بۆ هه‌موو نوێبیران و نوێخوازانی رچه‌شکێن به‌ ئاوات ده‌خوازم و هیوادارم هه‌موو پێکه‌وه‌ و به‌ یارمه‌تی یه‌کتر بتوانین - جارێکی تریش به‌ واته‌ی حافیز ​»طرحی نو در اندازیم«.
18.06.2007




هه‌ڵوێستی ڕوونی ئێمه‌ له‌ مه‌ڕ مانه‌وه‌ يا نه‌مانه‌وه‌ له‌ ئێران:





«ئێمه‌ پێمانوایه‌ که‌ له‌ وڵاتی فره‌ نه‌ته‌وه‌یی ئيراندا سیستمی فیدڕاڵی ده‌توانێ به‌ دابین کردنی مافی وه‌کو یه‌ک بۆ هه‌موو نه‌ته‌وه‌کانی نیشته‌جێ له‌و وڵاته‌دا کێشه‌ی نه‌ته‌وایه‌تی چاره‌سه‌ر بکا. نه‌ته‌وه‌ی کورد به‌رژه‌وه‌ندی خۆی له‌ مافی بڕیاردان و به‌ڕێوه‌بردنی کاروباری کوردستاندا ده‌بینێ و له‌ سێبه‌ری وه‌دیهاتنی ئه‌و مافه‌دا ده‌توانێ له‌ گه‌ڵ نه‌ته‌وه‌کانی تر ژیانی پێکه‌وه‌ به‌رێته‌ سه‌ر، مه‌گه‌ر ئه‌وه‌ی ئه‌و مافه‌ی پێ ره‌وا نه‌بیندرێ یا لێی زه‌وت کرێ، که‌ له‌و حاڵه‌دا رێگای داهاتووی خۆی سه‌ربه‌خۆیانه‌ هه‌ڵده‌بژێرێ.»








